Ikalimang Oras

Mula 9 NG hanggang 10 NG

Ang Unang Oras ng Matinding Paghihirap sa Halamanan ng Getsemani
Hesus Kong na naghihirap, nadarama kong nahahatak sa Halamanang ito tulad ng isang daluyong ng koryente.  Nauunawaan ko na Ikaw na malakas na batubalani ng aking sugatang puso, ay tinatawag ako; at ako’y tumakbo, iniisip sa aking sarili:  ‘Ano ang mga pang-aakit ng pag-ibig na ito na nadarama ko sa aking loob?  Ah, marahil ang aking Hesus na inuusig ay nasa gayong kalagayan ng pait upang madama ang pangangailangan ng aking pakikisama.’  At ako’y nagmadali.

Subalit – hindi!  Nadama kong ako’y nasindak sa takot sa pagpasok sa Halamanang ito.  Ang kadiliman ng gabi, ang tindi ng lamig, ang malumanay na galaw ng mga dahon na tulad ng mahinang mga tinig, ay ipinababatid ang mga paghihirap, ang kalungkutan at kamatayan para kay Hesus kong nahahapis; ang kalugud-lugod na kislap ng mga bituin na tulad ng lumuluhang mga mata na lubos na naghahangad na tumingin, ay pinagsabihan ako dahil sa aking kawalan ng utang-na-loob.  At ako’y nanginig; naghahagilap, pumunta ako upang Siya’y hanapin, at tinawag ko Siya:  ‘Hesus, nasaan Ka?  Tinawag Mo ako, at hindi Mo pinakikita ang Iyong Sarili?  Tinawag Mo ako at nagtatago Ka?’

Ang lahat ay matinding takot, ang lahat ay biglang sindak at masidhing katahimikan.  Subalit ginising ko ang aking mga tainga:  narinig ko ang isang naghihrap na hininga, at ito’y si Hesus mismo na natagpuan ko.  Ngunit anong kahapis-haois na pagbabago!  Hindi na Siya si Hesus na kalugud-lugod ng Eukaristikong Hapunan, na ang mukha’y sumikat na may maningning at nakaaakit na kagandahan; kundi Siya’y malungkot, ng isang nakamamatay na kalungkutan, sa gayon upang sirain ang anyo ng Kanyang likas na kagandahan.  Naghihrap na Siya nang matindi, at nadarama kong ako’y naligalig sa pag-iisip na marahil hindi ko na maririnig ang Kanyang tinig, sapagkat tila naghihingalo na Siya.  Kaya kumapit ako sa Kanyang mga paa; ako’y naging mas matapang – lumapit ako sa Kanyang mga bisig at inilagay ko ang aking kamay sa Kanyang noo upang alalayan Siya, at tinawag ko Siya nang mahina:  ‘Hesus, Hesus!’

At Siya, pinakilos ng aking tinig, ay tiningnan ako at sinabi:  “Anak, naririto ka ba?  Ako’y naghihintay sa iyo.  Ito ang kalungkutang sumisiil sa Aking nang higit sa lahat:  ang ganap na pagtalikod ng lahat.  At hinihintay Kita, upang ikaw ang maging manonood ng Aking mga paghihirap, at ipainom sa iyo, kasama Ko, ang kalis ng mga pait na sa ilang sadali, ay ipadadala sa Akin ng Aking Makalangit na Ama sa pamamagitan ng Anghel.  Magkasama Tayong hihigop sa kalis, sapagkat hindi iyon magiging isang kalis ng kaginhawahan, kundi ng matinding pait, at nadarama Ko ang pangangailangan ng ilang mapagmahal na mga kaluluwang iinom kahit ilang patak nito.  Ito ang dahilan sa pagtawag Ko sa iyo – na matanggap mo ito, makibahagi sa Aking mga paghihirap, at tiyakin sa Akin na hindi mo Ako iiwanang nag-iisa sa gayong labis na pagtalikod.”

‘Ah, opo Hesus kong humihingal, magkasama Nating iinumin mula sa kalis ang Iyong mga pait, pagdurusahan Natin ang Iyong mga paghihirap, at hindi na ako lalayo sa Iyong tabi!’

At si Hesus na naghihirap, siniguro ko, ay pumasok sa nakamamatay na matinding pagdurusa, at dumanas ng mga paghihirap na hindi pa nakikita noong una o nauunawaan.  At ako, hindi makayang matiis at ninanais na mahabag sa Kanya at paginhawahin Siya, ay nagsabi sa Kanya:  ‘Sabihin Mo po sa akin, bakit Ka labis na malungkot, nagdadalamhati at nag-iisa sa Halamanang ito at sa gabing ito?  Ito ang huling gabi ng Iyong buhay sa lupa; ilang oras ang natitira sa Iyo upang simulan ang Iyong Pasyon.  Akala ko’y matatagpuan ko kahit ang Makalangit na Ina, ang nagmamahal na Magdalena, ang tapat na mga Apostol; subalit sa halip, Ikaw lamang ang natagpuan ko na lubos na nag-iisa, biktima ng isang kalungkutang nagbibigay sa Iyo ng isang walang-awang kamatayang hindi Ka ginagawang mamatay.  Naku aking Kabutihan at aking Lahat, hindi Mo ako sinasagot?  Kausapin Mo ako!’  Subalit tila wala Kang katangiang magsalita, napakalabis ang kalungkutang sumisiil sa Iyo.  Subalit naku Hesus ko, ang titig Mo’y puno ng liwanag, opo, ngunit nagdadalamhati at naghahanap, sa gayon na tila iyon ay naghahanap ng tulong; ang Iyong mukhang namumutla, ang Iyong mga labing uhaw sa pag-ibig, ang Iyong Banal na Persona, nanginginig mula ulo hanggang paa, ang Iyong Pusong tumitibok nang napakarubdob – at ang mga tibok ng pusong iyon ay naghahanap sa mga kaluluwa at lumilikha sa Iyo ng gayong hirap na tila anumang sandali ngayon, Ika’y malalagutan na ng hininga – ang lahat ay nagsasabi sa akin na Ika’y nag-iisa, at kaya ibig Mo ng aking pakikisama.

Narito ako, O Hesus, kasama Kita.  Subalit wala akong lakas-loob na makita Kang nakahandusay sa lupa.  Kukunin Kita sa aking mga bisig, ididiin Kita sa aking puso; ibig kong bilangin, isa-isa, ang Iyong mga pagtitiis, at isa-isa ang mga pagkakasala na umaabot sa Iyo, upang bigyan Ka ng ginhawa para sa lahat, pagbabayad-puri para sa lahat, at bigyan Ka ng kahit isang gawa ng aking pagkahabag para sa lahat.

Subalit, O Hesus ko, habang hinahawakan Kita sa aking mga bisig, tumitindi ang Iyong mga pagdurusa.  Aking Buhay, nadarama ko ang apoy na dumadaloy sa Iyong mga ugat, at nadarama ko ang Iyong Dugong kumukulo, nagnanais na paputukin ang mga ugat upang lumabas.  Sabihin Mo po sa akin, Mahal ko, ano iyon?  Wala akong nakikitang mga latay, ni mga tinik, ni mga pako; gayunman, habang inilalagay ko ang aking ulo sa Iyong Puso, nadarama ko ang malupit na mga tinik na iyon na tumutusok sa Iyong ulo, ang walang-awang mga latay na iyon na hindi inililigtas kahit isang maliit na bahagi ng labas at loob ng Iyong Banal na Persona, at ang Iyong mga kamay ay naparalisa at namilipit, higit kaysa dahil sa mga pako.  Sabihin Mo po sa akin, aking kalugud-lugod na Kabutihan, sino ang may gayong kapangyarihan, sa Iyong loob din, upang pahirapan Ka at gawin Kang magdusa ng kasing dami ng kamatayan para sa gayong ding karami ng mga paghihirap na ibinibigay niya sa Iyo?

Ah, tila ibinubukas ni Hesus na pinagpala ang Kanyang mga labi, mahina at naghihingalo, at sinabi sa aking:  “Aking anak, nais mo bang malaman kung ano ang nagpapahirap sa Akin higit sa mga tagabitay mismo?  Kundi, ang mga iyon ay bale wala kung ihahambing dito!  Iyo’y ang Walang Hanggang Pag-ibig, na ninanais ang pangunguna sa lahat ng bagay, ay nagpapahirap sa Akin, sabay- sabay ang lahat at sa pinakaloob na mga bahagi, kung ano ang pagdurusang gagawin sa Akin ng mga tagabitay nang unti-unti.  Ah, Aking anak, ang Pag-ibig ang naghahari sa lahat ng bagay, sa Akin at sa loob Ko.  Ang Pag-ibig ay pako para sa Akin, ang Pag-ibig ay latay, ang Pag-ibig ay korona ng mga tinik – ang Pag-ibig ay lahat para sa Akin.  Ang Pag-ibig ay ang Aking pangmatagalang pagkahumaling, samantalang iyong sa tao’y panandalian.  Ah, Aking anak, pumasok sa Aking Puso, halina upang matunaw sa Aking Pag-ibig, at sa Aking Pag-ibig lamang mauunawaan mo kung gaano Ako naghirap at kung gaano Kita kamahal, at matututuhan mong ibigin Ako at magdusa dahil sa pag-ibig lamang.”

O Hesus ko, yayamang tinawag Mo ako sa loob ng Iyong Puso upang ipakita sa akin kung anong paghihirap ang ginawa sa Iyo ng Pag-ibig, pumapasok ako rito.  Subalit habang ako’y pumapasok, nakikita ko ang mga tanda ng pag-ibig, na ipinuputong sa Iyong ulo, hindi ng pisikal na mga tinik, kundi ng mga tinik ng apoy; na naglalatay sa Iyo, hindi ng mga latigo ng mga lubid kundi ng mga latigo ng apoy; na nagpapako sa Iyo sa krus, hindi gawa sa bakal kundi sa apoy.  Ang lahat ay apoy na bumabaon nang malalim sa Iyong mga buto at sa Iyong kaloob-looban mismo; at dinadalisay ang buo ng Iyong Kabanal-banalang Pagkatao sa apoy, binibigyan Ka nito ng nakamamatay na mga paghihirap, tiyak na mas labis kaysa mismong Pasyon, at naghahanda ng isang paligo ng pag-ibig para sa lahat ng kaluluwa na magnanais na mahugasan ang anumang dungis at matamo ang karapatan ng anak ng pag-ibig.

Naku, Pag-ibig na walang katapusan, parang nadarama ko na lumayo sa harap ng gayong labis na kalakihan ng pag-ibig, at nakikita ko na upang makapasok sa pag-ibig at unawain iyon, dapat akong maging lubos na pag-ibig!  O Hesus ko, hindi ako gayon!  Subalit yayamang ibig Mo ng aking pakikisama, at ibig Mo akong pumasok sa Iyo, idinadalangin ko sa Iyo na gawin Mo akong lubos na pag-ibig.

At kaya, isinasamo ko sa Iyo na putungan ang aking ulo at bawat isa ng aking mga pag-iisip ng korona ng pag-ibig.  Nagmamakaawa ako sa Iyo, O Hesus, na hagupitin ang aking kaluluwa, ang aking katawan, ang aking mga kakayahan, aking mga damdamin, aking mga mithiin, aking mga pagmamahal – sa kabuuan, ang lahat, sa pamamagitan ng hagupit ng pag-ibig; upang sa gayon, sa lahat ng bagay, ako’y mahampas at matatakan ng pag-ibig.  Naku, walang katapusang Pag-ibig, wala sana sa akin na hindi tumatanggap ng buhay mula sa pag-ibig.

O Hesus, sentro ng lahat ng pag-ibig, nagmamakaawa ako sa Iyo na ipako ang aking mga kamay at aking mga paa ng mga pako ng pag-ibig, upang lubos na napako ng pag-ibig – ako’y maging pag-ibig, maunawaan ko ang pag-ibig, madamtan ako ng pag-ibig, mapalusog ng pag-ibig, at mapanatili ako ng pag-ibig na nakapako nang ganap sa loob Mo, upang wala, sa loob at sa labas ko, ang mangahas na palayuin ako at tanggalin sa Pag-ibig, O Hesus!

Mga pagninilay at mga pagsasanay

Sa oras na ito, pinabayaan ng Kanyang Walang Hanggang Ama, si Hesu-Kristo’y nagdusa ng gayong nagliliyab na apoy ng pag-ibig upang malansag ang lahat na posible at maiisip na mga kasalanan, at upang pagliyabin ang lahat ng nilalang sa pamamagitan ng Kanyang Pag-ibig, kahit mula sa milyun-milyong daigdig, at ang napahamak ng mga kaluluwa sa impiyerno kung hindi sila walang hanggang sutil sa kanilang kasamaan.  Pumasok tayo kay Hesus, at pagkatapos natin makapasok sa Kanyang buong loob, sa Kanyang pinakaloob na mga himaymay, sa mga tibok ng puso ng apoy na iyon, sa Kanyang katalinuhan na parang nagniningas, tanggapin natin ang pag-ibig na ito at damtan natin ang loob at labas ng ating sarili sa apoy na tumupok kay Hesus.  Pagkatapos, lumalabas sa Kanya at ibinubuhos ang ating sarili sa Kanyang Kalooban, matatagpuan natin doon ang lahat ng nilalang.  Ibigay natin ang pag-ibig ni Hesus sa bawat isa sa kanila, at tinitimo ang kanilang mga puso at mga isip sa pamamagitan ng pag-ibig na ito, sikapin nating lubos na baguhin ang kanilang anyo sa pag-ibig.  Pagkaraan, sa pamamagitan ng mga mithiin, sa mga tibok ng puso, sa mga pag-iisip ni Hesus, buuin natin si Hesus sa bawat puso ng mga nilalang.  At pagkatapos dadalhin natin kay Hesus ang lahat ng nilalang na taglay si Hesus sa kanilang mga puso, at ilalagay natin sila sa Kanyang paligid, sinasabi:  ‘O Hesus, dinadala namin sa Iyo ang lahat ng nilalang na may kasing dami ng mga Hesus sa kanilang mga puso upang bigyan Ka ng ginhawa at aliw.  Wala kaming iba pang paraan upang bigyan ng ginhawa ang Iyong pag-ibig maliban dalhin ang bawat nilalang sa Iyong Puso!’  Sa paggawa nito, mabibigyan natin ng tunay na ginhawa si Hesus, yayamang ang mga liyab na tumutupok sa Kanya ay gayon na lagi Niyang inuulit:  “Nag-aapoy Ako, at walang tumatanggap ng Aking Pag-ibig.  O pakiusap, bigyan mo Ako ng ginhawa, tanggapin mo ang Aking Pag-ibig at bigyan mo Ako ng pag-ibig!”

Upang tumalima kay Hesus sa lahat ng bagay, dapat tayong bumalik sa ating sarili, ginagamit ang mga pagninilay na ito sa ating sarili:  sa lahat na ginagawa natin, masasabi ba natin na may patuloy na pagdaloy ng pag-ibig sa pagitan natin at ng Diyos?  Ang ating buhay ay isang patuloy na pagdaloy ng pag-ibig na tinatanggap natin mula sa Diyos; kapag nag-iisip tayo, may isang pagdaloy ng pag-ibig; kapag gumawa tayo, may pagdaloy ng pag-ibig.  Ang salita’y pag-ibig, ang tibok ng puso’y pag-ibig; tinatanggap natin ang lahat mula sa Diyos.  Subalit ang lahat ba ng gawang ito’y umaagos sa Diyos na may pag-ibig?  Natatagpuan ba ni Hesus sa atin ang kalugud-lugod na pang-aakit ng Kanyang Pag-ibig na umaagos patungo sa Kanya, upang sa gayon, napukaw ng pang-aakit na ito,  aapaw ang mas masaganang pag-ibig sa Kanya kasama tayo?

Kapag hindi pa natin nailalagay ang intensyon ng magkasamang pag-agos sa pag-ibig ni Hesus sa lahat ng ginawa natin, papasok tayo sa ating sarili at hihilingin sa Kanya ang kapatawaran sa pagdudulot sa Kanya ng pagkawala ng kalugud-lugod na pang-aakit sa atin ng Kanyang pag-ibig.

Hinahayaan ba natin ang ating sarili na mahawakan ng banal na mga kamay, tulad ng Pagkatao ni Hesu-Kristo na hinayaan ang Sariling mahawakan?  Dapat nating tanggapin ang lahat na nagaganap sa loob ng ating sarili na hindi kasalanan bilang banal na paghuhubog.  Kapag hindi natin ginawa, ipinagkakait natin ang luwahati sa Ama, ginagawa nating makawala ang Banal na Buhay, at nawawala natin ang kabanalan.  Ang lahat ng nadarama natin sa loob ng ating sarili – mga inspirasyon, mga pagpapakasakit, mga biyaya – ay walang iba kundi paghuhubog ng pag-ibig.  Tinatanggap ba natin ang mga bagay na iyon tuald ng ibig ng Diyos?  Binibigay ba natin kay Hesus ang kalayaang gumawa, o sa pagtanggap ng lahat sa isang pantaong paraan at bilang walang-kabuluhan ay tinatanggihan kaya natin ang banal na paghuhubog, pinipilit Siyang paigtingin ang Kanyang mga bisig?  Pinababayaan ba natin ang ating sarili sa Kanyang mga bisig na parang wala tayong buhay upang tanggapin ang lahat na dagok na ibibigay para sa ating pagpapabanal?

Aking Mahal at aking Lahat, paapawin nawa ako ng Iyong Pag-ibig saanman at sunugin ang lahat na hindi sa Iyo.  Paagusin Mo ang aking pag-ibig patungo sa Iyo, upang sunugin ang lahat na makapagpapalumbay sa Iyong Puso.

